
1. ՆԱԽԱԴՊՐՈՑԱԿԱՆ ԱՅԼԸՆՏՐԱՆՔԱՅԻՆ ԿՐԹԱԿԱՆ ԾՐԱԳՐԵՐ

1.  Նախադպրոցական այլընտրանքային կրթական ծրագիր է համարվում ուսումնական պարապմունքների, ուսուցման և դաստիարակության կազմակերպման ձևերի  բազմազանություն առաջարկող նախադպրոցական կրթական ծրագիրը, որն ապահովում է նախադպրոցական պետական կրթական չափորոշչով սահմանված վերջնարդյունքները:
2. Նախադպրոցական հեղինակային կրթական ծրագիրը այլընտրանքային կրթական ծրագրի տեսակ է, որը միջազգային չափանիշներով ճանաչված (վկայագրված) է որպես հեղինակային կամ ստեղծված, մշակված և ներդրված է մանկավարժական որոշակի համակազմի կամ կառավարման մարմնի (մարմինների) կողմից, որն ապահովում է նախադպրոցական կրթության պետական չափորոշչով սահմանված վերջնարդյունքները:
3. Նախադպրոցական միջազգային կրթական ծրագիրը միջազգային պայմանագրի հիման վրա կամ տասը և ավելի օտարերկրյա պետություններում իրականացվող այլընտրանքային կրթական ծրագիր է, որն ապահովում է նախադպրոցական կրթության պետական չափորոշչով սահմանված վերջնարդյունքները:
4. Նախադպրոցական այլընտրանքային ծրագրի տևողությունը կարող է սահմանվել 5-ից 9 ժամ:
5. Ծրագրում կիրառված բառահումքը պետք է համապատասխանի «Նախադպրոցական կրթության մասին» ՀՀ օրենքի  և Նախադպրոցական կրթության պետական կրթական չափորոշչի  պահանջներին:
6. Ծրագիրը պետք  է ունենա հստակ կառուցվածք՝  բովանդակություն, ներածություն (բացատրագիր,  առանձին գլուխներ) մասեր,  գրականության ցանկ։
7. Ծրագրի «Ներածություն» բաժնում պետք է անդրադառնալ հետևյալ հարցերին.
ա. ծրագրի այժմեականություն. Որքանո՞վ է այն կարևոր և անհրաժեշտ այսօր, ինչ խնդիրներ է կոչված լուծելու, նպատակը (այստեղ կարելի է հղումներ անել կրթական փաստաթղթերին, մեր երկրի և կրթական առաջնահերթություններին, հասարակության առջև ծառացած մարտահրավերներին և այլն).
բ. ծրագրի հիմքում դրված գաղափարախոսություն. մանկավարժական/հոգեբանական մոտեցումները, մեթոդաբանությունը, որով առաջնորդվում են: Այստեղ կարող են լինել ոլորտի հայտնի մանկավարժների մոտեցումներն ու առանցքային գաղափարները, մանկավարժական և մեթոդական այն հենասյուները, որոնց վրա խարսխվում է կոնկրետ ծրագիրը.
գ. ծրագրում ներառված բաժինների համառոտ նկարագրություն:
8. Ծրագրում ուսումնադաստիարակչական աշխատանքների բովանդակությունն անհրաժեշտ է ներկայացնել ըստ տարիքային խմբերի:
9. Ծրագրային բաղադրիչներն իրականացվում են ըստ տարիքային խմբերի՝ գիտելիքների հաղորդմամբ, հմտությունների, արժեքային համակարգի և դիրքորոշման ձևավորմամբ:
10. Ծրագրում անհրաժեշտ է ներառել սաների գործունեության տարբեր ձևերի հերթագայումը, խաղային և ուսումնական գործունեության հարաբերակցությունը տեսանելի դարձնող կանոնակարգը (ռեժիմը) և պարապմունքների բաշխման ցանկը՝ ըստ տարիքային խմբերի:
11. Տարատարիք խմբերի առկայության դեպքում  ուսումնադաստիարակչական աշխատանքների բովանդակությունը ներկայացվում է տարատարիք խմբում ընդգրկված սաների տարիքային առանձնահատկությունների հաշվառմամբ:   
12. Ուսումնադաստիարակչական աշխատանքների բովանդակությունն անհրաժեշտ է ներկայացնել՝ նշելով ծրագրային բաղադրիչների նպատակները, թեմաները, թեմաների նպատակները, վերջնարդյունքները։
13. Ծրագիրը պետք է ունենա նաև օգտագործված գրականության ցանկ՝ բնագրի լեզվով, այբբենական կարգով և համարակալված: Այն  պետք է ամբողջական տեղեկատվություն ներկայացնի օգտագործված աղբյուրի վերաբերյալ:
 14. Համացանցում տեղադրված նյութերի դեպքում կիրառվում են նույն սկզբունքները՝ վերջում նշելով համապատասխան նյութի հղման հասցեն և ծանոթանալու ամսաթիվը, օրինակ` http://www.arlis.am, 17.04.2024: 
15. Ծրագրում անհրաժեշտ է ապահովել պատշաճ հղումները (այդ թվում՝ էլեկտրոնային հասցեների հղումներ) օգտագործված բոլոր նյութերին և աղբյուրներին:
16. Ծրագրի էջերը անհրաժեշտ է  համարակալել։
                             
2.      ՆԱԽԱԴՊՐՈՑԱԿԱՆ ԼՐԱՑՈՒՑԻՉ ԿՐԹԱԿԱՆ ԾՐԱԳՐԵՐ

17. Նախադպրոցական լրացուցիչ կրթական ծրագիրը նախադպրոցական ուսումնական հաստատության կողմից իրականացվող նախադպրոցական հիմնական, այդ թվում՝ այլընտրանքային, հեղինակային, միջազգային և փորձարարական կրթական ծրագրերից դուրս ուսուցման ծրագիր է, որը նպատակաուղղված է երեխաների նախասիրությունների, զարգացման լրացուցիչ պահանջմունքների բավարարմանը և նախադպրոցական կրթության պետական կրթական չափորոշչով սահմանված վերջնարդյունքների լրացմանն ու կատարելագործմանը:
18. Լրացուցիչ կրթական  ծրագիրը պետք  է ունենա հստակ կառուցվածք՝ բովանդակություն, ներածություն/բացատրագիր, առանձին գլուխներ/մասեր, գրականության ցանկ։
19. Լրացուցիչ կրթական ծրագրում  անհրաժեշտ է ներկայացնել  թեմաները, թեմաների նպատակները, բովանդակությունը,  վերջնարդյունքները։
20. Ծրագրում անհրաժեշտ է ապահովել պատշաճ հղումները (այդ թվում՝ էլեկտրոնային հասցեների հղումներ) օգտագործված բոլոր նյութերին և աղբյուրներին:
21. Լրացուցիչ կրթական ծրագիրը կարող է իրականացվել կրտսեր առաջին տարիքային խմբից սկսած՝ սաների տարիքային առանձնահատկությունների հաշվառմամբ.
1) [bookmark: _Hlk164019291]կրտսեր առաջին և կրտսեր երկրորդ խմբերում թույլատրվում է իրականացնել 1  լրացուցիչ կրթական ծրագիր. պարապմունքների տևողությունը  նախատեսված է համապատասխանաբար 15ր և 20ր:
2) միջին և ավագ տարիքային խմբերում կարող է իրականացվել մինչև 2 լրացուցիչ կրթական ծրագիր. պարապմունքների տևողությունը  նախատեսված է համապատասխանաբար 25ր և 30ր:
22. Լրացուցիչ կրթական ծրագրի անվանումը և բովանդակությունը չի կարող կրկնել տվյալ  տարիքային խմբի հիմնական ծրագրով նախատեսված որևէ ծրագրային բաղադրիչի անվանումը և բովանդակությունը:
23. Ծրագրի էջերն անհրաժեշտ է  համարակալել։ 

3. ՆԱԽԱԴՊՐՈՑԱԿԱՆ ԾԱՌԱՅՈՒԹՅԱՆ ԿՐԹԱԿԱՆ ԾՐԱԳԻՐ

24. Նախադպրոցական ծառայությունը իրավաբանական անձի կարգավիճակ ունեցող կազմակերպության կամ դրա ստորաբաժանման կողմից նախադպրոցական տարիքի երեխայի կրթությանը և զարգացմանը միտված ծառայություն է, որն իրականացվում է կրթության պետական կառավարման լիազորված մարմնի երաշխավորած ծրագրի հիման վրա:
25. Ծառայության ծրագիրը պետք  է ունենա հստակ կառուցվածք՝ բովանդակություն, ներածություն կամ բացատրագիր, առանձին գլուխներ/մասեր, գրականության ցանկ։
26. Նախադպրոցական ծառայության տևողությունը կարող է սահմանվել առավելագույնը 4 ժամ:
27. Ուսումնադաստիարակչական աշխատանքների բովանդակությունն անհրաժեշտ է հստակ ներկայացնել՝ նշելով ծրագրային բաղադրիչների նպատակները, թեմաները, թեմաների նպատակները, վերջնարդյունքները։
28. Ծրագրում անհրաժեշտ է ներառել սաների գործունեության տարբեր ձևերի հերթագայումը, խաղային և ուսումնական գործունեության հարաբերակցությունը տեսանելի դարձնող կանոնակարգ (ռեժիմ) և պարապմունքների բաշխման ցանկ՝ ըստ տարիքային խմբերի:
29. 2 ժամից ավելի կազմակերպվող նախադպրոցական ծառայության կրթական ծրագրի կանոնակարգում պետք է անպայման զբոսանք ներառվի: 
30. Նախադպրոցական ծառայության ծրագրի կազմման հիմքում կարող են լինել նախադպրոցական կրթական համալիր ծրագրերը: Այս դեպքում անհրաժեշտ է ծրագրում ներառված կանոնակարգը կազմել այնպես, որ ուսումնական բեռնվածությունը չգերակշռի: Անհրաժեշտ է պահպանել ուսումնական և խաղային գործունեության հարաբերակցությունը:
31. Նախադպրոցական ծառայության կազմման համար հիմք չեն կարող հանդիսանալ Նախադպրոցական կրթական հիմնական ծրագրերը, որոնք գտնվում են փորձարկման փուլում և դեռևս լրամշակվելու են:




Լիցենազավորման ենթակա չեն՝

1. արվեստի և սպորտի արտաուսումնական խմբակները, որոնք ուղղված են երեխաների հետաքրքրությունների, նախասիրությունների, ստեղծարար հմտությունների և ֆիզիկական ունակությունների զարգացմանը.
2. կրթությանն աջակցող գործառույթ իրականացնող մանկավարժահոգեբանական աջակցության ծառայությունները՝ հոգեբանական, հատուկ և սոցիալ մանկավարժական, որոնք ուղղված են խոսքի, հաղորդակցման, հուզակամային, սոցիալ-անձնային, շարժողական և ֆիզիկական զարգացման խանգարում ունեցող երեխաների զարգացմանը:

